
ТАҚРИЗ
ба авторефера ти диссертатсияи Низомова Саидахон Ильёсовна дар 

мавзуи «Хусусиятҳои лексикографии «Муқаддимат-ул-адаб»-и
Замахшарй» барои дарёфти дараҷаи илмии доктори фалсафа (PhD) - 
доктор аз рӯйи ихтисоси 6D021000 - Филологияи хориҷй (6D021003 - 
Забонҳои мамолики хориҷии Аврупо, Осиё, Африқо, бумиёни Амрико 

ва Австралия (забони арабй))

Фарҳанги арзишманди Ҷоруллоҳ Маҳмуди Замахшарӣ, ки яке аз 
донишварони маъруфи адабиёт ва ирфони Шарқ аст, то ҳол дар 
забоншиносии тоҷикӣ мавриди таҳлилу баррасӣ қарор нагирифта буд. 
Ин аст, ки баррасии хусусиятҳои лексикографии «Мукаддимат-ул-адаб» 
аз чанд ҷиҳат хеле муҳим ва кори саривақтӣ ба ҳисоб меравад. Нахуст 
тозагии мавзуъ ва кушода шудани як манбаи нав барои дарёфти масоили 
муҳимми забоншиносӣ ва умуман забони тоҷикӣ. Дигар, баррасии киёсй, 
ки амалан дар заминаи фарҳангнигории арабиву форсӣ, яъне тоҷикӣ 
анҷом мепазирад.

Муаллиф рисоларо дар қолаби муқаддима, се боб, даҳ фасл, хулоса, 
рӯйхати адабиёти илмӣ ва сарчашмаҳо тақсимбандй намуда, ҳаҷми 
умумии онро 170 саҳифаи чопӣ нишон додааст. Диссертант нуктаҳои 
муҳимтарини рисоларо дар фишурда бо забони матлуби илмӣ овардааст. 
Шахсан барои ман нишон дода шудани қисмате аз нусхаҳои хаттй ва 
нашрҳои кптоб бисёр мароқангез ва усули ҷадиди таҳқиқ дар 
забоншиносӣ ,буд. Баррасии мавқеи вожаҳои тоҷикӣ, ки дар фишурда ба 
таври возеҳ инъикос мешавад, ҷолиби диққат аст. Яъне, диссертант ба 
ҷуз таваҷҷуҳ ба муарработ, ки калимаҳои камомӯхташудаи забони мо ба 
ҳисоб мераванд, ҳамчунин аз мақоми бузурги лексикаи тоҷикӣ дар 
фарҳанг сухан карда, таъсири онро ба бархе аз фарҳангҳои сирф тоҷикй 
ҳам нишон медиҳад. Бар замми ин, бархе калимаҳоеро, ки дар матнҳои 
гуногун тавассути фарҳанги мавриди таҳқиқаш шарҳ шудаанд, бо 
овардани соли нашри онҳо пешорӯйи аҳли таҳқиқ қарор медиҳад. 
Муаллиф дар бисёр маврид истиқлоли назар дорад. Аз ҷумла, аз рӯйи 
баъзе усулҳои комилан ноошно муаррифӣ кардани «Муқаддимат-ул- 
адаб», ки дар фасли «Принсипи интихоб ва ҷобаҷогузории моддаи 
луғавӣ» дида мешавад. Дар баробари он ки дар рисола хусусиятҳои 
лексикографии фарҳанг дар мисоли интихобу гузиниши вожагон нишон 
дода шудааст, як андоза хасоиси шарҳдиҳии маводи луғатномаҳои 
дузабона низ муаррифй мегардад.

Мутолиаи фишурда нишон медиҳад, ки Низомова Саидахон 
Ильёсовна вазифаҳои таҳқиқии дар наздаш гузошташударо ба хубй 
анҷом додаву масъалаи меҳварии пажуҳишро дар низомбандии матлуб 
ва илмӣ баррасӣ кардааст. Тарҷумаи русии автореферат ҳам ба сатҳи 
матлуб ба анҷом расидааст.

Хулосаҳои мухтасари кори диссертатсибнӣ, ки ба забонҳои тоҷикӣ, 
русӣ ва англисӣ дар охири автореферати диссертатсия оварда шудаанд, 
тибки талаботи КОА-и назди Президенти Ҷумҳурии Тоҷикистон таҳия 
гардида, моҳияти илмии диссертатсияи мазкурро ба таври фишурда 
инъикос менамоянд.

Бо вуҷуди бо фарогирии комил ва матлуб фишурдаи диссертатсия 
дар сатҳи баланди илмӣ таълиф гардидан, он аз норасоихо холй нест. 
Чунончи:

1. Дар қисмати муқаддима бахши дараҷаи таҳқиқи мавзуъ ба 
андешаи мо ҳаҷман калон иншо шудааст. Дар он муҳаққиқ баъзе мақола 
ва ё таҳқиқотеро вобаста ба фарҳангнигории дузабона овардааст, ки аз 
мавзуи асосии рисола андак дур менамоянд. Мисол, саҳ. 4.

2. Диссертант сабаби вуҷуд надоштани ду бахши охири луғатномаро 
дар нашрҳои фарҳанг шарҳ надодааст. Мо дар саҳифаи 12, ки дар он дар 
мавриди нашрҳои китоб баҳс меравад ва дар саҳифаи 15, ки ин 
қисматҳоро ба таври алоҳида баррасӣ мекунад, ишораи мазкурро 
надидем.

3. Дар номгузории фаслҳо низ бознигарӣ кардан аз салоҳ дур нест. 
Масалан. фасли дуюми боби сеюм «Усули ташреҳи маъно дар 
фарҳангҳои дузабона» ном дорад, вале аз маводи фишурда бармеояд, ки 
дар он танҳо аз фарҳанги Замахшарӣ мисол оварда шудаасту халос (саҳ. 
18-19).

4. Дугунанависӣ дар қисмати русии фишурда. Масалан, диссертант 
дар иқтибосҳо калимаҳои арабӣ ба ҳуруфи арабӣ менависад, вале 
калимаҳои тоҷикиро бо ҳуруфи кириллӣ. Чун матни зери дасти ӯ нашри 
форсии китоб аст, тавсия мешавад, ки иқтибос пурра бо форсӣ биёяд, ё 
пурра бо кириллӣ.

Эродҳои мазкур ҳаргиз арзиши амалӣ ва илмии рисола ва 
фишурдаро кам намекунанд. Хулосаи мо ин аст, ки автореферати 
рисолаи Низомова Саидахон Ильёсовна дар мавзуи «Хусусиятҳои 
лексикографии «Муқаддимат-ул-адаб»-и Замахшарӣ» ба талаботи таҳқиқ 
ҷавобгӯ ва дастоварди хуби илмӣ буда, муаллифи он барои дарёфти 

дараҷаи илмии доктори фалсафа (PhD) - доктор аз рӯйи ихтисоси 
6D021000 - Филологияи хориҷӣ (6D021003 - Забонҳои мамолики 
хориҷии Аврупо, Осиё, Африқо, бумиёни Амрико ва Австралия (забони 
арабӣ)) сазовор мебошад.

Муқарриз:
доктори фалсафа (PhD), доктор аз рӯйи 
ихтисоси 6D020500 - филология, 
мудири бахши «Тадқиқоти таърихӣ»-и 
МД «Маркази илмии Камоли Хуҷандӣ»

Суроға: 735700, Ҷумҳурии Тоҷикистон 

